
5-тапсырма. Сөйлем құраңыз.

жиналыс, сағат 18:00, ертең

Үлгі: Ертең олар сағат 18:00-де жобаны талқылап отырады.

сағат 23:00, 
ертең

кеше, достармен 
кездесу

жиналыс, ауыру демалыс, тау, 
шаңғы

ойыншыққа 
таласу

таңертең, сынып Ертең, түстен 
кейін

кафе, достар

4-САБАҚ

Шағын бизнес

СӨЗ ТҮЗІМ
Əрекеттің нақты уақыты

-ып, -іп, -п қосымшасы

Мағынасы Салыстырыңыз
Әрекеттің өткен/келер 
шақта -ып/-іп/-п қосымшасы 
арқылы бейнелі түрде жет-
кізілуі.

Кеше кешке қарай саябақта 
қыдырдық.
Кеше кешке қарай саябақта 
қыдырып жүрдік.

6-тапсырма. Жауап беріңіз. Уақытты пайдаланыңыз.

Сіз кеше не істеп отырдыңыз?
Үлгі: Кеше мен сағат 18:00-де кино көріп отырдым.

7-тапсырма. Тыңдаңыз. Тапсырмаларды 
орындаңыз.

а) толықтырыңыз

1. Шағын бизнесте ең тиімдісі – халыққа ......................... көрсету саласы.
2. ......................... арттыру үшін техника құралдарын сататын бұрыш 

ашып қоюға болады.
3. ......................... кәстөмдер секілді заттарды жалға беру.
4. Еш қайталанбайтын .........................  өнім болғаны жөн.
5. Мұндай бизнес түрлерінің .........................  әр мезгілге байланысты 

болады.
6. Аяқкиім немесе киім ......................... ашуға да болады.

ә) мәтін мазмұны бойынша ретімен қойыңыз

4-САБАҚ

Шағын бизнес

Табысты арттыру №____ 
Көлік нарығы №____
Жалға беру №____
Сауда №____
Тапсырыс беру №____

б) кестені толтырыңыз

Сауда Табысты 
арттыру Жалға беру Көлік Қызмет 

көрсету
дүкен көшірме көлік автошеберлік 

орталығы
тағамға 

тапсырыс 
беру

в) жауап беріңіз

Айтылған кеңестердің қайсысы тиімді деп ойлайсыз? Неге?
Сіз қандай бизнес түрін ашар едіңіз? Неге?

8-тапсырма. Оқыңыз. Тапсырмаларды орындаңыз.

Кілем және диван тазалау

Бастапқы инвестиция 20 мың теңгеден басталады.
Жұмсақ жиһазды химиялық заттармен тазалауды аз қаражатпен де 

бастауға болады. Бастапқыда барлығын өзіңіз істеп, кейінірек бизнесті 
кеңейту туралы ойлануыңызға болады. Негізгі шығын кәсіби жабдықтар мен 
химиялық заттарды сатып алуға кетеді. Бастапқыда құралдарды жалға алуға 
болады. Жалға берушілер жабдықты қалай пайдалану керектігін көрсетіп 
береді. Содан кейін мессенджерлерде, әлеуметтік желілерде жарнама жасап, 
алғашқы тапсырыстарды табуыңызға болады.

Кейс
Тазалау қызметінің басшысы тазалау ісін осыдан 12 жыл бұрын, Қазақстан 

ішкі нарығында бұл сала енді ғана дамып келе жатқан кезде қолға алған. 

4-САБАҚ

Шағын бизнес

Кәсіпкер 80 000 теңгеге қолданылған Karcher Puzzi шаңсорғышын, 20 
000 теңгеге қарапайым кір жуғыш ұнтақ пен түрлі шүберек сатып алып, 
алғашқы тапсырысын қабылдады. Сонда бір-екі сағаттық жұмыс үшін 
тұтынушы 20 мың теңгеге жуық ақша төледі, осындай табыс кәсіпкерді қатты 
шабыттандырды. Кәсіпкер «Барлық дивандар 
– 5000 теңге» қызметінен бастады, уақыт өте 
келе тапсырыстар көбейді, компанияда веб-сайт, 
әлеуметтік желілердегі парақшалар пайда болды, 
сондай-ақ, арнайы оқудан өтіп, жабдықтарды 
жаңартып, жаңа тұтынушыларды тарту және 
көбейту үшін жарнама беруге мүмкіндік туды.

Құлпынай өсіру
Бастапқы инвестиция: 30 мың теңгеден басталады.
Ашық жерде құлпынай өсіру – кәсіптің ең арзан 

түрі болмақ, кәсіпкер оны өзінің жекеменшік жерінде 
де бастай алады. Ол үшін тек тыңайтқыш, суару және 
зиянкестер мен арамшөптерден қорғайтын дәрі-дәрмек 
қажет. Ашық жерде өскен құлпынай тәтті болады. 
Өсіру технологиясы мен түрлері туралы ақпаратты 
ашық дереккөзден табуға болады. Кемшіліктерінің 
бірі – кәсіптің маусымдығында, өйткені аймаққа 

байланысты құлпынай өсіру мамырдан қыркүйекке дейін ғана созылады.
Кейс

Павлодарлық кәсіпкер екі жылдан бері құлпынай өсіріп, сатумен 
айналысып жүр. Өзінің жекеменшік жер телімінде бастап, өзі үшін көкөніс, 
жеміс-жидек өсірумен айналысты. Құлпынайды аз-аздап сатып алған 
таныстары мен достары оның алғашқы тұтынушылары болды. Уақыт өте 
келе, сұраныс артып, кәсіпкер бизнесін дамытуға ақша бөлді. Жер жалдауға, 
көшет пен тыңайтқыш сатып алуға, суаруды ұйымдастыруға 500 мың теңгеге 
жуық қаржы жұмсалды. Мысалы, бір құлпынай бұтасы орта есеппен 250 
теңге болса, он бұтасына 2,5 мың кетеді, оған қоса 30 мың теңге тұратын 
тамшылататын лента, пленка, электр құрылғысы қажет. Қазір кәсіпкердің жер 
теліміндегі мыңнан аса бұта маусымына 3 миллион теңгедей табыс әкеледі. 
Тиісінше, аумақ неғұрлым үлкен болса, табыс соғұрлым жоғары болады. 

(Д. Ермұхан. Материал https://alataucitybank.kz/business/osim/kk/articles/
shagyn-byudzhetpen-ashuga-bolatyn-biznes-ideyalar сайтынан өңделіп алынды)

4-САБАҚ

Шағын бизнес

а) мәтінді бағалаңыз

 немесе 
Мәтін Түсінбеген 

сөздер
Түсінбеген 

грамматика

Түсіндім
Түсінбедім 
Жеңіл 
Күрделі 
Ұзақ 
Қысқа  
Қызықты 
Қызықсыз 
Пайдалы 
Пайдалы емес

ә) мәтіндерді салыстырып айтыңыз
Мәтіндер ұқсас, мысалы, ...
Мәтіндер ұқсас емес, мысалы, ...
Мәтіндер арасында мынандай айырмашылық бар. Мысалы, ...
б) кесте бойынша талқылау ұйымдастырыңыздар
Тіл үйренуші

1- үйренуші Мәтіндерде берілген бизнес идея туралы пікір айтады
2-үйренуші Сұрақ қояды
1-үйренуші Жауап береді
3-үйренуші Жауапты анықтағысы келеді
1-үйренуші Ақпаратты толық түсіндіріп береді
2-үйренуші Сұхбатты аяқтайды
в) мәтіндегі ақпаратты пайдаланып, өз ойыңызды білдіріңіз
1. Тазалау қызметі мен жеміс-жидек бизнесі қаншалықты тиімді?
2. Бұл қызметтердің қандай қиыншылықтары болуы мүмкін?

9-тапсырма. Рөлдік ойын.

Кейіпкерлер: журналист және кәсіпкер;        Орын: студия;
Мақсат: кәсіпті қалай бастау, нәтиже, кемшіліктерді анықтау.

4-САБАҚ

Шағын бизнес

ТЫҢДАЛЫМ
МӘТІНДЕРІ

І ТАРАУ

2-сабақ

Сымбат: Сәлем, Нұрлан! Ертеңгі онлайн жиналысқа дайындық қалай?
Нұрлан: Сәлем! Иә, бәрі жақсы. Zoom сілтемесін дайындадым, енді баптауларды 

тексеру керек.
Сымбат: Құлаққаптар жете ме? 
Нұрлан: Иә, жаңа құлаққап сатып алдым, жақсы естіледі. 
Сымбат: Қатысушыларға алдын ала сілтеме жібердің бе?
Нұрлан: Иә, уақытын да нақты жазып жібердім. 
Сымбат: Ұйымдастыру жоғары деңгейде деп ойлаймын. Енді келеңсіз жағдайлар 

болмаса.

3-сабақ

«Жеке брендинг» қандай артықшылықтарға ие?
Айналысып жүрген салаңыздан бөлек, қосымша тағы да бизнесіңізді дамытуға 

мүмкіндік бар. Мәселен, мейрамхана ашу. Сізде «жеке бренд» болғандықтан, 
мейрамхана бизнесінде жетістікке жету қиынға соқпайды. Сонымен қатар сіз 
жарнамадан, инстаграмнан ақша таба аласыз. Өйткені сізде «жеке брендтің» 
арқасында жеткілікті оқырмандар болады. Халық та сізге сенім артады. Мысал ретінде 
Илон Маскке тоқталайық. Ол жеке брендін ойлап тауып «Tesla» компаниясының 
негізін қалады. Оның жеке бренді харизма мен сенімділікке негізделгендіктен, үлкен 
табыс әкелді. Илон Twitter әлеуметтік желісінде өте танымал. Оның идеяларын, 
өмірлік ұстанымы жайындағы жазбаларын, бейнероликтерін 25 миллионнан астам 
адам асыға күтеді.

4-сабақ

Әр адамның өмірі – үздіксіз даму жолы. Бұл жолда бәсеке үлкен рөл атқарады: 
айналамыздағы табысты адамдар бізді алға жетелеп, ұмтылуға итермелейді. Алайда 
тек сыртқы жарыс емес, ішкі ерік-жігер де маңызды. Кез келген адам тоқырау 
кезеңінен өтуі мүмкін, бірақ сол кезде төзім мен уәждеме бізді жігерлендіреді. Өзін 
дамыту үшін адам алдымен өзінің шынайы болмысын танып, сыни ойлау қабілетін 
қалыптастыруы керек. Бұл – айналасындағы әділетсіздіктерді көруге де, сонымен 
қатар ішкі қызғаныш сияқты теріс сезімдерді жеңуге де көмектеседі. Осындай күрделі 
сәттердегі күйзеліс сабақ болады. Біз кейде басқалардың жетістігін көріп, олар үшін 
мақтанып немесе олардан үлгі аламыз. Бұл – дамуға апарар жолдағы бір қадам. Ең 
бастысы – өзіміздің әлсіз тұстарымызды мойындаудан қорықпауымыз керек. Ал 
тәрбие тепе-теңдік пен рухани өсуге ықпал етеді. Өзін-өзі дамыту – үздіксіз және 
табанды еңбектің нәтижесі.

ІІ ТАРАУ

1-сабақ
Жаздың жайма шуақ күндерінің бірі еді. Келін боп түскеніне үш жыл толды: 

Сымбат төркінін сағынып жүр. Балалық шағын, бауырларын, әсіресе, анасының 
қамқорлығын еске алғанда көңілі босап кететін. Енесі Нағима апайдың мейірімі, 
ақыл-кеңесі жылы сөздері оның сағышын басатын.

Сымбаттың жұбайы Арман – сабырлы да ұстамды жігіт. Ол отбасындағы 
ауызбіршілік пен үлкенге құрмет дегеннің не екенін біледі. Екеуі бір жыл бұрын өз 
алдына жеке шаңырақ көтерген болатын. Сол күннен бері оларға ата-енесі барынша 
қол ұшын беріп, жас жұбайларға бағыт-бағдар беріп келеді. Бірде Арман екеуі 
қайын жұртына барып, құда түсу рәсіміне қатысты. Сымбат өзінің келін болып 
түскен күнін есіне алды... Ол кезде бәрі қонақтардың асты-үстіне түсіп, қуанышпен 
жүгірісіп жүрген еді. Арман мен Сымбаттың достары, туыстары оларға бір кісідей 
көмектесіп, бұл қуанышты күннің есте қаларлықтай өтуіне себепкер болған. Сол 
кезде Арманның жеті атасынан тараған шежіресі айтылып, жастарға үлгі болды. Бұл 
– ұрпақ жалғастығының белгісі, тамыры тереңге кеткен қазақтың тәрбиесі еді.

Сол күні Нағима апай:
– Қызым, келін болу – тек ас әзірлеп, шай құю емес. Бұл – үлкен жауапкершілік. 

Отбасыңның берекесін сақтау, ата-ене мен жұбайыңды құрметтеу. Біз сені жақсы 
көреміз, – деді.

Айтылған жылы сөздер Сымбатқа қатты әсер етті. Ол ата-енесін өз ата-анасындай 
көріп қолдан келгенше қамқорлық көрсетуге дайын екенін іштей сезінді.

2-сабақ
Өз үйің болған қандай жақсы! Ең алдымен, бұл – еркін жүру, өзіңе ыңғайлы 

өмір сүру деген сөз. Ешкімнің рұқсатынсыз қонақ күтіп, достарыңмен кездесіп, еркін 
отыра аласың. Үйің болса, болашағыңа сенімді боласың, өйткені әр ай сайын жалға 
ақша төлемей, керісінше, ақша жинап, өз армандарыңа бір қадам жақындай түсесің. 
Тыныш, жылы ұяңда қалаған уақытыңда демалып, жан тыныштығын табасың. Бұл – 
тек жайлылық емес, бұл – еркіндік, жауапкершілік және нағыз бақыт. Өз үйің – тек 
қабырғалар мен шатыр емес, ол – жүрекке жақын орын, өзіңе тиесілі әлем.

ІІІ ТАРАУ

1-сабақ

Наурыз мерекесіне ерекше әрі алдын ала дайындалатын болған. Себебі ол 
тазалық пен жаңарудың белгісі. Осыған орай, мереке жақындаған кезде үйдің 
айналасы мен арықтар, тазартылып, бұлақтардың көзі ашылып, адамдар ең сәнді 
киімдерін киген. Әр үйде  дәмге толы бай дастарқан жайылған. Мереке кезінде 
көпшілік бір-бірімен көрісіп, ыстық ықыластарын білдіріп, бір-біріне жаңа табыстар, 

жақсылықтар тілеген. Ал ақсақалдар баталарын берген. Наурыз мейрамын бүкіл 
ауыл, ел болып атап өтеді. Дәстүрлі ұлттық ойындар (көкпар, аударыспақ, күрес, қыз 
қуу, алтыбақан, тең көтеру т.б.) ұйымдастырылады.  Мереке ән салып, би билеумен, 
ақындар айтысымен, қазақша күреспен, ат жарысымен жалғасады. Наурыз - бірлік 
пен татулықтың символы.

2-сабақ

Бүгін біз кәсіби мерекемізге арналған салтанатты шараға қатысқалы отырмыз. 
Бұл мереке – әр саланың айрықша тұлғалары мен  компания дамуына үлес қосқан 
қызметкерлерге арналған. Олардың табысы мен жетістіктері тек компанияның 
ғана емес, ел дамуына зор үлес қосады. Шара барысында үздік қызметкерлерді 
марапаттағалы жатыр. Бұл олардың еңбегін бағалау. Кәсіби мерекеде озат 
мамандардың өнертабыс идеялары мен жаңа әзірлемелері де таныстырылды. Мұндай 
шаралар тәжірибе алмасуға мүмкіндік беріп, қызметкерлердің кәсіби деңгейін 
арттыруға көмектеседі. Бүгінгі шара соңында үздік мамандарға арнайы алғыс хаттар 
табыстау рәсімі өтті. Барлық қатысушылардың еңбегі жоғары бағаланды және 
шараны қорытындылау кезінде қызметкердердің еңбектері айрықша атап өтілді.

3-сабақ

Қазақ халқы – көне заманнан бері өз салт-дәстүрлерін құрметтеп келе жатқан 
көшпенді халық. Балалар дүниеге келгеннен кейін бірнеше рәсімдер жасайды. 
Солардың бірі - «Шілдехана». Бұл – сәбидің өмірге келгенін қуанышпен атап өту. 
Үлкендер мен қариялар баланың болашағына ақ тілек айтып, батасын береді. Бала 
қаз-қаз басып жүре бастағанда, «Тұсаукесер» рәсімі жасалады. Тұсауын кескен адам 
сәбиге бата беріп, болашағы жарқын болуын тілейді. Осы салт-дәстүрлерде ата-баба 
мұрасы мен ұлттық заңдылықтар көрініс табады. Сондай-ақ сәбидің тұсаукесері 
кезінде кейбір аймақтарда шелпек пісіріліп, арнайы рәсім өткізіледі. Бұл дәстүр бала 
тәй-тәй басып, алғашқы қадамдарын бастағанда тұсауын кесіп, өмірінің алғашқы 
жолын ашу үшін жасалады. Тұсаукесерде әдетте баланың аяғына ала жіп байлап, 
көпшілік алдында тұсауы кесіледі. Бұл рәсім баланың жолы ашық, өмірі сәтті болсын 
деген тілекпен өткізіледі. Көбінесе тұсауды ел ішінде сыйлы, абыройлы адам кеседі. 
Осылайша, тұсаукесер – қазақ халқының балаға деген ерекше қамқорлығын, ырым-
тілектерін білдіретін дәстүр.

4-сабақ

1) Той жыры 
а) Махаббатың құдірет күші әлдилеп, 
Екі жастың табыстырған жүрегін. 
Жастық жалын, асыл арман, ақ ниет 
Бақыт сыйлап ұсыныпты гүлдерін. 

Қайырмасы: 
Той үстінде тәтті күндер, тәтті күндер. 
Жас жұбайлар шат күліңдер, шат күліңдер. 
Ән салайық би билейік, би билейік, 
Шарықтасын шаттық үндер, шаттық үндер. 
 
ә) Бірге аттанып болашаққа, өмірге 
Тікті бүгін ортамызға отауын. 
Қуаныш пен шаттық орнап көңілге, 
Тойламаққа келді бүгін көп қауым. 
Қайырмасы

.
б)Жас шаңырақ болсын бақыт бесігі.
Жас жұбайлар, құтты болсын тойларың
Кең ашылсын болашақтың есігі
Орындалсын арман, тілек, ойларың.
Қайырмасы

2) Қазақ халқы үшін той – қуаныштың, берекенің, бірліктің белгісі. Той – тек жеке 
адамның емес, бүкіл ауыл-аймақтың ортақ мерекесі. Құдалық, беташар, келін түсіру, 
сүндет той, бесік той сияқты салт-дәстүрлер той аясында өткізіледі. Әр тойдың өзіндік 
рәсімдері, айтылатын ән-жырлары мен орындалатын салттары бар. Мысалы, келін 
түсіргенде беташар жасалып, үлкендер жас келінге бата береді. Қазақтың тойлары 
қонақжайлық пен сән-салтанатты, ұлттық болмысты айшықтайды. Соның ішінде 
тойдың кең таралған түрі – Үйлену тойы. Үйлену тойы – ұрпақ жалғастығы мен 
жаңа отбасының бастауы. Бұл той үлкен дайындықпен, салт-дәстүрге сай өткізіледі. 
Алдымен құда түсіп, қалың мал беріледі. Кейіннен қыз ұзату, келін түсіру рәсімдері 
жасалады. Тойда ән айтылып, күй тартылып, ақ бата беріліп, жастарға ақ жол тілінеді. 
Бұл – тек екі жастың емес, екі рудың қуанышы, ынтымағы мен бірлігінің көрінісі.

IV ТАРАУ

2-сабақ

Әйгілі «Qazaq Republic» бренді жастардың қызығушылығын арттыруда. «Qazaq 
Republic» жобасы 2017 жылы Алматыда ашылған болатын. «Bari jaqsy bolady», 
«Born qazaq», яғни, «Қазақ болып туылдым», «Qazaq Republic, 1465» немесе «Қазақ 
хандығының құрылған жылы» деген айрықша жазулары бар киім үлгілері көпшілікке 
бірден ұнай жөнелді. Жоба авторы, режиссер Сәкен Жолдас бұл іске бастапқыда 10 
мың долларға жуық қаржы құйыпты. Қазір ел бойынша 30 мыңға жуық дүкені бар. 
Осы уақыт ішінде сатылым бірте-бірте 20 есеге өскен.

– «Qazaq Republic» – мен үшін еліміздің руханияты және жүрекке жақын бренд. 

Бұл киімдердің сапасы жоғары, дизайны ерекше әрі күнделікті кигенге ыңғайлы 
болғандықтан сатып алдым. Осы арқылы әр адам өз еліне деген махаббатын 
көрсетеді,- деп ойлаймын. Аталмыш брендті кигенде қуаныш сезімінде болдым, 
оның үстіне өзімнің тапқан ақшама алынған еді, – дейді Сымбат.

Яғни бренд қазақи нақышта және сапалы болғандықтан жастарымызды баурап 
алып жатыр. Менің ойымша, тарихымыз бен патриоттық сезімді айғақтайтын әрі 
әдемі киім үлгілері көбейгені абзал.

4-сабақ

Саудаласа білу – өнер. Кейбіріміз мұндай өнеріміз жоқ деп ойлап, заттарды 
қымбатқа алып жатамыз. Ал енді саудаласуды жақсы меңгергендер болса, әжептәуір 
ақша үнемдеп қалады. Негізі үйренгісі келген адамға бірнеше лайфхакты ескерсе 
болады. Әрі саудаласу тек базарда ғана болады деп ойласаңыз, қателесесіз. Өйткені 
сауда орталықтарындағы дүкендерден де бағасын түсіріп алуға болады. Тек ескеретін 
бірнеше жайт бар. Базарда, қолдан алғанда, сауда үйлерінде саудаласудың өз 
артықшылықтары бар. Мысалы, базарға немесе иесінің өзі тұратын шағын дүкенде, 
бағаның әртүрлі болатынына дайын болыңыз. Саудаласу арқылы бағаны әжептеуір 
түсіруге болады. Ол үшін қай жерде болсын сыпайы, жайдары жүзбен сөйлесу керек. 
Бірден «қаншаға бересің?» деп тарс еткізбеңіз. Алдымен жылы сөйлесіп, диалог 
құрып алыңыз. Сонда жақсы жеңілдік аласыз. Тауар туралы сұраңыз, сатушыны 
жақсылап тыңдаңыз. Іздеп жүргеніңізге көп болғанын, бірақ ақшаңыздың сәл жетпей 
тұрғанын әңгіме арасында айтып қалыңыз. Алғыңыз келіп тұрғанын білдіре алуыңыз 
керек. Әйтпесе, сатушы керісінше бұл бағадан арзанға болмайтынын, жеңілдік 
жасалмайтынын айтып сізді көндіріп алуы мүмкін.

V ТАРАУ

1-сабақ

Сымбат: Кеше түн жарымға дейін Еңліктің жаңа альбомын тыңдап шықтым. 
Ырғақтары күшті, иә?! Доп домалап, доп домалап... (әннің ырғағымен айту керек)

Айдана: Мәәә, күшті. Мен де тыңдағам. Алдыңғы аптада шыққан Ғазизханның 
соңғы бейнебаянын да көріп қойғам. Ол да керемет екен! Қарауға кеңес беремін.

Сымбат: Қарау керек екен. Екеуі де нағыз өнерпаз, иә?! Қиялдары ұшқыр, әуені 
де сөздері де керемет. 

Айдана: Айтпа, оларды қазіргі қазақ музыкасының жасампаздары деуге болатын 
сияқты.

Сымбат: Келісемін, тағы... Калифарния, Мархаба Сәби, Мирас Жүгінісов, 
Қазыбек Құрайыш, Тұрар, Садраддин ммм...

Айдана: Болды, болды. Барлық өнерпаздарды тізіп кеттің ғой! (күледі)
Сымбат: Айтпақшы, келесі айда Еңліктің жеке концерті өтеді ғой. Билет алып 

қойдың ба?

Айдана: Жарнамасын көргем, бірақ әлі ала қоймадым. Сен ше? 
Сымбат: Мен де әлі алмадым. Бүгіп алып қояйықшы бірге.  
Айдана: Жақсы, қазір сайтқа кірейін. Ticketon.kz (клавиатураны теріп жатқан 

дауыс шығады да алыстан «Доп домалап» деп әндете бастаған Сымбаттың даусы 
шығады, диалог аяқталады)

2-сабақ

Айбек: Достар, мұнда презентация жоқ екен. Біреуде көшірмесі бар ма?
Сымбат: Масқара! Айбек, сенің флешкаңда еді ғой бәрі. Қайда кетуі мүмкін?
Ержан: Мәәә, енді не істейміз? Уақыт аз қалды. Үлгермейміз ғой!
Айбек: Уайымдамаңдар! Әр қиындықтың бір шешімі болады. Сабыр сақтап 

ойланып көрейік.
Сымбат: Қалай сабыр сақтаймыз? Шарамыз басталайын деп жатыр…
Айбек: Енді флешкада ештеңе жоқ қой. Оны бәрібір қазір ешқайдан таба 

алмаймыз. Сондықтан презентацияны қайта жасаймыз.
Ержан: Бәрін бе? Мүмкін емес қой...
Айбек: Мүмкін! Мен сендерге сенемін. Қазір.... Сымбат, сен слайдтардың 

мәтінін дайындайсың. Ержан, суреттер мен графиктерге сен жауап бересің. Ал мен 
презентацияның дизайнын лезде жасап шығамын.

Сымбат: Шынымен, үлгереміз бе?
Айбек: Біз бұны бірге жасадық қой: бәрі миымызда. Қайта жасау қиын емес 

деп ойлаймын. Ауызбіршілікпен жұмысты бірге істесек қана, бұл жағдайдан шыға 
аламыз. Маған сенесіңдер ме?

Ержан: Әрине, сенеміз! 
Айбек: Тамаша! Онда бастайық. Кез келген мәселені шеше алатынымызды 

көрсететін уақыт келді.
Сымбат: Жарайды, кеттік! Сенің ұйымдастырушылығыңа тәнтімін, Айбек! 

Сенің арқаңда бәрі оңай көрініп кетті ғой!

3-сабақ

Маржан: Ержан, дайынсың ба? Қарашы, қар қалыңдап кетті. Шыңға шығуды 
кейінге қалдырсақ қайтеді?

Ержан: Қойшы, Маржан! Қазір ең оңтайлы сәт сияқты. Шамасы, түске дейін ауа 
райы қолайлы болады.

Маржан: Ауа райына сене берме. Кешегі дауылдың ізі әлі байқалады. Мұнша 
қарлы әрі тайғақ жолда асығып шығушы болма!

Ержан: Биылғы додада ең биік шыңды алғаш болып бағындырғым келеді. 
Маржан: Жарайды, бірақ желдің ұйытқуы қатты сияқты. Ойланбай қадам 

жасаушы болма!
Ержан: Дұрыс айтасың, әрине. Бірақ тәуекелге бел бусам деймін!

Маржан: Жарайды, онда өзің шыға бер. Мен сәл күте тұрамын. Құрал-
жабдығыңды түйіп алдың ба?

Ержан: Иә, бәрі дайын.
Маржан: Ендеше жолың болсын! Сақтықты да ұмытпа!

шың басында
Маржан: Жеттім-ау әйтеуір?! Керемет, Ержан! Мықтысың! Дәл уақытында 

кетіп қалдың.
Ержан: Рақмет, рақмет! Өзім айтқандай ауа райы да жақсы болды. 
Маржан: Жеңіс сенікі. Жарадың, тәуекел түбі желқайық деген осы! 
Ержан: Иә, кейде ештеңеге қарамай тек алға жүре беру керек екен.

VI ТАРАУ

1-сабақ

Психолог: Сымбат, қал-жағдайыңыз қалай?
Сымбат: Шынымды айтсам, соңғы кезде мазасызданып жүрмін. Кейде аяқ 

астынан дем жетпей, жүрегім дүрсілдеп, қол-аяғым дірілдеп кетеді...
Психолог: Сіз айтып отырған белгілер үрейлі шабуылға ұқсайды. Бұндай кезде 

не туралы ойлайсыз?
Сымбат: Қатты уайымдай бастаймын. Қорқамын, бірақ нақты неден екені 

белгісіз...
Психолог: Үрейлі шабуыл көбіне сыртқа шықпаған эмоциядан, күйзелістен 

немесе белгілі бір триггерлерден туады. Бұл жағдайды жеңу үшін эмоцияңызды 
танып және басқарып үйренуіңіз керек.

Сымбат: Мен, шынымды айтсам, не сезініп тұрғанымды да айыра алмай 
қаламын. Ойым тұманданып кетеді.

Психолог: Иә, солай болады. Мұндай жағдай қазір көп адамда кездеседі. 
Осындай кезде «Бәрі жақсы болады. Бәрі дұрыс. Сәл шыда» сияқты сөздер арқылы 
миыңызға нақты белгілер беруіңіз қажет. 

Сымбат: Сол... Не істерімді білмей қаламын...
Психолог: Одан кейін тыныс алуды реттеп, негатив ойлардан арылуыңыз 

керек. Өзіңізді зерттеңіз, Сымбат! Мұндай күйге түсуге қай жағдай әсер етеді, соны 
байқаңыз!

Сымбат: Иә... Кейде бәрін ішімде сақтап, тұншығып қалатын сияқты боламын. 
Психолог: Біртіндеп бәрі реттеледі. Бастысы, өзіңізді тыңдап үйренуіңіз қажет.
Сымбат: Жақсы. Қазірдің өзінде жеңілдеп қалғандаймын...
Психолог: Қуаныштымын! Қаласаңыз, келесі аптада тағы келіңіз.
Сымбат: Иә, өзім де солай ойлап тұрмын. Сізге көп-көп рақмет!
Психолог: Бәрі жақсы болады, Сымбат! Уайымдамаңыз!

4-сабақ

Сымбат: Кеше Арайдың тойында көрінбедің ғой?!
Лаура: Мәссаған, баруға ұмытып кетіппін!
Сымбат: Ойбай, ұмытып кеткені нес...  
Лаура: Той қалай өтті?
Сымбат: Бәрі керемет болды. Сондай шынайы, көңілді өтті. Неке қию сәтінде 

көзіме жас келді.
Лаура: Ееее, Арай кішкентай кезінен сабырлы, сондай жанашыр қыз еді ғой.
Сымбат: Иә, дәл сол мінезі тойда да көрініп тұрды. Сондай бірі жылы... Той 

маған қатты ұнады. Жас жұбайлардың шам үрлеген сәті де ерекше болды. Тойда 
түрлі эмоцияларды басымыздан кешірдік.

Лаура: Асаба қалай екен?
Сымбат: Әзілқой екен. Қалжыңы да, сөзі де орынды болды. Езуімізді жимадық 

деуге болады. 
Лаура: Суретке түсіп үлгердің бе?
Сымбат: Әрине! Телефонымның жады толғанша түстік қой...
Лаура: Ооо керемет, фото, видеолары болса, көрсетші. Тойға бармасам да 

барғандай болайын. 
Сымбат: Қазір, инстагрмаға салайын деп жатқанмын ғой сол, суреттерді бірге 

қарап таңдап алайық.

VII ТАРАУ

1-сабақ

Сымбат: Мөлдір, бәрі жақсы ма? Соңғы күндері жүдеу көрінесің.
Мөлдір: Онша емес… Біртүрлі боп жүрмін. Басым жиі ауырады. Тамаққа тәбетім 

жоқ.
Сымбат: Дәрігерге қаралдың ба?
Мөлдір: Бардым. Сараптама бойынша бәрі қалыпты дейді. Бірақ бәрібір әлсіреп 

жүрмін. Кеше құсып та қойдым.
Сымбат: Қой, не боп қалды сонда?
Мөлдір: Білесің бе, бәрі сол директордың жиналыстағы сөзінен басталды…
Сымбат: Қайсы?
Мөлдір: Қарапайым қателігім үшін бүкіл ұжымның көзінше қатты ұрысты ғой. 

Ешқашан олай ұялған емеспін. Сол сәттен бастап жүрек тұсым шанши бастады.
Сымбат: Демек ішіңде реніш қалып қойған екен ғой...
Мөлдір: Иә… Содан бері денем ауырлап, таңертең әрең тұрамын. Тіпті бетімде 

ұсақ сүйелдер де пайда болған екен. Дерматолог бұны физиологиялық емес, 
эмоционалды фондағы проблема деп айтты.

Сымбат: Иә, бұл психосоматика шығар. Соңғы кездері бұл туралы көп 

видеоподкастар қарап жүрмін. Адам өкпе-ренішін сыртқа шығармай, ішінде сақталып 
қалса, түрлі белгімен көрінеді екен.

Мөлдір: Дәл солай. Мені ауыртып жүрген денемде сақталып қалған эмоция 
сияқты.

Сымбат: Бір реніштің созылмалы дертке айналуы мүмкін екен. Сондықтан еш 
нәрсеге аса бермей, эмоцияңды ішіңе жинамай барынша ашық өмір сүруге тырысу 
керек. Әйтпесе жүректен жүрек қалмайды ғой...

Мөлдір: Иә… Бір нәрсені түсіндім: кешірім басқа үшін емес, өзің үшін қажет 
екен…

3-сабақ

Жаттықтырушы: Сәлеметсіз бе! Алғаш рет келіп тұрсыз ба? 
Сымбат: Қайырлы күн! Иә, иә алғаш рет келіп тұрмын. Біраз уақыт бойы 

денсаулығыма көңіл бөлмей кетіппін. Енді денемді шынықтырып, өзімді қалыпқа 
келтіргім келеді.

Жаттықтырушы: Керемет! Алдымен бұлшық етімізді қыздырып аламыз. 
Қазір етпетіңізден жатыңыз да қолыңызды шынтағыңызбен тіреңіз, аяғыңызды түзу 
ұстаңыз.

Сымбат: Жарайды… Аздап теңселіп тұрған сияқтымын…
Жаттықтырушы: Иә, қалыпты жағдай. Алғашында қалт-құлт етіп тепе-теңдікті 

сақтау қиын болады. Денеңізді дұрыс сүйесеңіз, жарақат ала қоймайсыз. 
Сымбат: Жақсы. Кеше спортзалға барып зілтемір көтеріп көргем ғой, қолым 

тайып кете жаздады. 
Жаттықтырушы: О-ho, бұндай жағдай жиі болады. Мен өзім де алғашында 

зілтемір көтеріп жатып саусағымды ауыртып ала жаздағам. 
Сымбат: Бір рет жаттығу кезінде аяғымды қатты жырып ала жаздағам, содан 

бері сақтықпен қараймын. 
Жаттықтырушы: Жақсы. Сақтықта қорлық жоқ. Қолыңызды шынтағыңызбен 

сүйегенде тепе-теңдікті сақтауға тырысыңыз. 
Сымбат: Рақмет. Алғашқы күнде-ақ көп нәрсе үйреніп жатырмын.
Жаттықтырушы: Денеңізге көңіл бөліп тұрсаңыз, міндетті түрде нәтиже 

болады. 

4-сабақ

Сымбат: Ооо, Дәурен! Бір-екі аптада сені танымай қала жаздадым ғой...
Дәурен: Иә, соңғы айларда артық салмақтан арылуға бел будым.
Сымбат: Диета ұстап жүрсің бе?
Дәурен: Жоқ, тек өмір салтымды өзгерттім. Ішімдіктен бас тарттым. Көп су 

ішемін, тамақты асықпай шайнап жеп, аса қатты тоймай тамақ ішуді де қолға алдым. 

Сымбат: Жақсы екен. Мен соңғы айда салмақ қосып алдым. Бірнеше рет 
салмақ тастауға тырыстым, бірақ қайтадан бұрынғы қалпыма келе беремін. 

Дәурен: Режим сақтасаң, нәтижеге жетуге болады, негізі.
Сымбат: Спортпен де айналысып жүрсің бе?
Дәурен: Таңертең ерте тұрып жылы су ішіп аулада жүріп қайтамын. Кешке 

мүмкіндігім болса жаттығу жасаймын.
Сымбат: Керемет, Дәурен! Сен үшін қуаныштымын!
Дәурен: Айтпақшы, дұрыс тамақтану бойынша марафонға жазылдым. Сен де 

қатыссаң болады. 
Сымбат: Жақсы, мен дайынмын! Бірге қатысайық!

VIII ТАРАУ

1-сабақ

Емтихан тапсыру алдында кез келген адам қобалжиды, алайда оны азайту немесе 
мүлдем болдырмау үшін төмендегі кеңестерді орындауға тырысыңыз.

1. Уақытыңды жоспарла – күнделікті қай уақытта не оқитыныңды белгілеп ал.
2. Күн сайын қайтала – материалды бөліп-бөліп, аз-аздан қайталау есте сақтауды 

жеңілдетеді.
3. Түсініп оқы – тек жаттап алмай, не туралы екенін жақсы түсініп оқуға тырыс.
4. Негізгі ұғымдарды жазып ал – қысқаша конспект немесе сызба жасап үйрен.
5. Тест немесе сұрақтар арқылы жаттық – өзіңді тексеріп көр, бұл дайындық 

деңгейіңді бағалауға көмектеседі.
6. Телефон мен әлеуметтік желіден алыста бол – зейініңді бөлмеу үшін сабақты 

арнайы тыныш жерде оқы.
7. Үзіліс жасап тұр – әр 40-50 минуттан соң 5-10 минут демалу миға жақсы әсер 

етеді.
8. Ұйқыны ұмытпа – жақсы ұйқы ақпаратты дұрыс меңгеруге көмектеседі.
9. Достарыңмен бірге қайтала – бір-біріңе сұрақ қойып, пікір алмасу есте сақтау 

қабілетін арттырады.
10. Өзіңе сенімді бол – өз күшіңе сенсең, емтиханнан жақсы нәтиже аласың.

2-сабақ

Қазіргі заманда технологияның қарқынды дамуы білім беру саласына да үлкен 
өзгерістер әкелді. Соның ішінде, тіл үйрену үрдісінде онлайн платформалардың рөлі 
айрықша маңызды бола түсті. Интернеттің қолжетімділігі мен цифрлық құралдардың 
дамуы адамдарға кез келген уақытта, кез келген жерде тіл үйренуге мүмкіндік беріп 
отыр. Онлайн платформалар (мысалы, Duolingo, Memrise, Rosetta Stone, Busuu, 
Coursera және т.б.) тіл үйренушілерге қолайлы, интерактивті және жекелендірілген 
оқу ортасын ұсынады. Бұл платформалар арқылы қолданушылар грамматиканы, 

сөздік қорын, тыңдау мен сөйлеу дағдыларын қатар дамыта алады. Сонымен қатар, 
ойын элементтері, тест тапсырмалары және жүйелі тапсырмалар оқуды қызықты 
әрі нәтижелі етеді. Онлайн платформалар мектеп оқушыларынан бастап, ересек 
адамдарға дейін кең қолданылады. Олар жеке өз бетімен оқитындар үшін де, 
мұғалімдермен бірге топтық оқуда да тиімді. Университеттер мен тіл мектептері де 
онлайн платформаларды қосымша құрал ретінде жиі пайдаланады. Көптеген адамдар 
шетелге шығуға дайындалғанда немесе халықаралық емтихандарға дайындалу үшін 
де осы ресурстарға жүгінеді.

3-сабақ

Жасанды интеллект негізіндегі GPT чат сияқты технологиялар қазіргі таңда үлкен 
даму мен қолданысқа ие болып отыр. Алайда оларды пайдалану барысында бірнеше 
қауіп-қатерді де ескеру қажет. Біріншіден, GPT чат адам тілін табиғи әрі сенімді түрде 
имитациялай алатындықтан, оны алаяқтық пен жалған ақпарат тарату үшін қолдану 
мүмкіндігі бар. Екіншіден, GPT чат жеке мәліметтердің құпиялылығына қауіп 
төндіруі мүмкін. Егер пайдаланушылар өздерінің жеке немесе құпия ақпараттарын 
чатқа енгізсе, бұл мәліметтер сыртқа тарап кетуі ықтимал. Үшіншіден, жасанды 
интеллект негізіндегі чаттар кейде қате немесе толық емес ақпарат беруі мүмкін. 
Бұл әсіресе медициналық, құқықтық немесе басқа да маңызды салаларда үлкен қауіп 
тудырады. Сонымен қатар GPT чат сияқты технологиялар адамның шығармашылық 
және ойлау қабілетін алмастыруға немесе төмендетуге ықпал етуі ықтимал. Адамдар 
өзін-өзі дамыту орнына, ЖИ-ға арқа сүйеп, шарасыз болып қалуы мүмкін. Осы 
қауіп-қатерлерді ескере отырып, GPT чатты жауапкершілікпен пайдалану, алынған 
ақпаратты бірнеше көзден тексеру және жеке мәліметтерді сақтықпен енгізу өте 
маңызды.

4-сабақ

Астанада отандық медиа индустрияны дамыту және іскерлік қатынастарды 
күшейту мақсатында ұйымдастырылатын Astana Media Week шарасы өтіп жатыр. 
Оған Қазақстандағы мемлекеттік, тәуелсіз, кәсіби және жаңа БАҚ өкілдері және 
шенеуніктер қатысып, медиаиндустрияда болып жатқан жаңалықтарды талқылап, 
идеяларымен бөлісуде.

Әйнел Әмірхан, Oy-Detox подкастының авторы:
– Мен подкаст саласына 2019 жылы келдім. Oy-Detox – “Мен маман ретінде 

кіммін?”, “Қандай сұрақтарға жауап тапқым келеді?” деген сұрақтардан туындаған 
подкаст. Яғни ақпарат ағынында адасып кетпей, ой-сана тазалығын сақтауға мүмкіндік 
береді. Мен ұзақ жылдар бойы адам құқығын, сөз бостандығын насихаттайтын 
ұйымдарда жұмыс істедім және кейбір сауатты әрі білімді жастармен араласамын. 
Өкінішке қарай, оларды теледидардан көрмеймін. Сонда неге осындай баламалы 
пікір айта алатын, көзі ашық, сауатты азаматтарды теледидарға шақырмайды деп 

ойладым. Егер ешкім шақырмаса, өзім шақырайын деп, осындай подкаст жасадым. 
Біз ол жерде адам жайлы емес, маман жайлы, маманның бүгінгі қоғамдағы рөлі 
жайлы сөйлесеміз. 

(https://informburo.kz/kaz/kogam/podkast-qalai-medianaryqty-zaulap-zatyr-tabys-
qupiyalary

ІХ ТАРАУ

3-сабақ

Блог – адам өзінің ой-пікірімен, тәжірибесімен, білімімен немесе күнделікті 
өміріндегі оқиғалармен бөлісетін интернеттегі жазба. Блогты жеке адам да, ұйым 
да жүргізе алады. Ол көбінесе сайт немесе әлеуметтік желідегі арнайы бет түрінде 
болады. Блог жазбалары түрлі тақырыпта болуы мүмкін: саяхат, білім, техника, 
психология, сән, тағам әзірлеу, денсаулық, кітапқа шолу және тағы басқа. Әр блогер 
өзі жақсы білетін немесе ерекше қызығатын сала бойынша жазуды жөн көреді. 
Блогтың негізгі мақсаты - оқырманға пайдалы ақпарат беру, ой тастау немесе 
байланыс орнату. Бүгінде көптеген блогерлер өз аудиториясын жинап, жазбалары 
арқылы табыс табуға да мүмкіндік алып отыр. Сонымен блог - бұл өз ойыңды еркін 
түрде білдіретін, өзгелермен тәжірибе, хат алмасатын заманауи құрал. Блог жүргізу 
- шығармашылық қабілетті дамытудың, жазу дағдысын жетілдірудің тамаша тәсілі. 
Сонымен қатар бұл - заманауи цифрлық кеңістікте жеке бренд қалыптастыруға, өз 
ойыңды көпшілікке жеткізуге мүмкіндік беретін тиімді платформа.

4-сабақ

Медиа кеңістіктегі кейінгі трендтің бірі – фактчекинг. Ол жаңашылдығымен 
ерекшеленбесе де, интернет-кеңістікте жалған ақпараттар кеңінен тарағаннан 
кейін маңызы артты. Жалпы қазақ тіліндегі мағынасы “ақпаратты немесе фактіні 
тексеру” Бұл технологияны меңгеру маңыздылығы көбіне этикалық қағидалармен 
байланысты: еркіндік, объективтілік, бейтараптық және нақтылық. Осы қағидаларды 
ұстанған жағдайда ғана кез келген медиа ресурстың беделі қалыптасады. Оның 
аудиториясының сенімі артады. Фактчекер журналистің ең басты қаруы - кез келген 
ақпаратқа күмәнмен қарау. Фактчекингті айтпас бұрын медиа саласында жүрген 
маман кез келген ақпаратқа күмәнмен қарап, айтылған қателерге жол бермеудің 
амалын қарастыру керек.

Фактчекинг жасау барысында ең басты қағиданың бірі – ақпараттың қайнар 
көзін тауып және оның растығын білу үшін бірнеше дереккөзден іздеу. Қандай да 
бір тақырып немесе ақпарат болсын, ол жайлы басқа медиада не айтылып жатқанын 
тексеру керек және сол тақырыпты жан-жақты білетін адамнан пікір алу керек.

1-сабақ

Технологиялардың дамуы сауданың онлайн түрге көшуіне әкелді. Онлайн-сауда 
экономиканың бір бөлігіне айналды. Интернеттегі тауарлар немесе көрсетілетін 
қызметтерге тапсырыс берудің артықшылығы қандай? Интернет дүкендер сатып 
алушылар үшін қолайлы: уақыт үнемдеу, онлайн төлем жасау, үйге жеткізіп беру 
мүмкіндігі, таңдаудың көптігі, салыстырмалы арзан бағалар, шет елден сатып алу 
т.б. Тұтынушы алатын тауардың суретімен, оның техникалық сипатталарымен 
таныса алады. Дегенмен кемшіліктері де бар. Мысалы, сипаттамалар мен фотосурет 
шындыққа сәйкес келетінін біле алмайды. Тауарды алғаннан кейін өлшемі немесе 
сапасы сипаттамаға сәйкес болмаса, оны қайтару мүмкіндігі қарастырылған ба? 
Қайтарылған жағдайда төлем толық кері беріле ме? секілді мәселелер.

2-сабақ

Салық – бұл мемлекетке әркімнің (адамдар мен компаниялардың) өз үлесін 
төлеуі. Осы ақша арқылы мемлекет мектеп, аурухана, жол сияқты маңызды нәрселерді 
жасайды.

Қазақстанда қандай салықтар бар? Осы сұраққа жауап беріп көрейік.
Жеке табыс салығы. Бұл салық адам немесе компания қанша ақша тапса, соның 

белгілі бір бөлігін мемлекетке береді. Мысалы, жалақыдан немесе кәсіпкерлік 
табыстан ұсталады.

Қосымша құн салығы (ҚҚС). Бұл салық тауар немесе қызмет сатып алғанда 
қосылады. Мысалы, дүкеннен зат алғанда, оның бағасына ҚҚС қосылып, мемлекетке 
кетеді.

Мүлік салығы. Үйің, жерің, көлігің болса, сол үшін мемлекетке салық төлеу 
керек.

Әлеуметтік салықтар. Бұл жұмыс берушілер қызметкерлердің әлеуметтік 
қамсыздандырылуы үшін төлейтін салықтар (мысалы, зейнетақыға). Акциздер. Бұл 
салық белгілі тауарларға (мысалы, темекі, алкоголь) салынады.

Неге салық төлейміз? Мектептер мен ауруханаларды қаржыландыру үшін, 
жолдарды жөндеу үшін. қоғамдық қауіпсіздік пен басқа да маңызды жұмыстар үшін. 
Егер қысқаша айтсақ, салық – бұл мемлекетке көмектесетін, қоғамды дамытуға 
жұмсалатын ақша.

_____________________________________________________

